
Shri Brahmachamundika Stava

શ્રી બ્રહ્મચામુણ્ડિકાસ્તવઃ

વેદવક્ત્રાં ચતુર્હસ્તાં સર્વાલઙ્કાર ભાસુરામ્ ।
ત્રિશૂલં ચાક્ષમાલાં ચ પાનપાત્રં સિતામ્બુજમ્॥ ૧॥
બિભ્રતીં  રક્તવસનાં કરણ્ડમકુટાન્વિતામ્ ।
પ્રેતાસનાં સ્મરેદ્દેવીં  બ્રહ્મચામુણ્ડિરૂપિણીમ્॥ ૨॥
ઉદ્યદ્ભાસ્કરસન્નિભાં ત્રિણયનાં વેદાનનાબ્જાં ચતુ-

ર્હસ્તૈરમ્બુજશૂલદામચષકાન્ સમ્બિભ્રતીં  શૂલિનઃ ।
નૃત્તાડમ્બરધૂર્વહાં શિવમયીં  પ્રેતાસનાધ્યાસિનીં

ધ્યાયેત્તિલ્લવનેશ્વરીં  હૃદિ સદા શ્રીબ્રહ્મચામુણ્ડિકામ્॥ ૩॥
ઓઙ્કારામ્બુજ સંસ્થિતામુપનિષદ્ગીતાપદાનોત્તમાં

ઓડ્યાણાદિ ચતુર્વિધોન્નત   મહાપીઠાધિરૂઢાં શિવામ્ ।
ઓજોદીપ્તરવીન્દુવહ્નિમુખરામોઘત્રયાભ્યર્ચિતાં 

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૪॥
બ્રહ્મેન્દ્રાગ્નિ મુખામરેડિતપદાં બ્રહ્માંશજાતાં બૃહ-

ચ્છૂલપ્રોતનિશુમ્ભદૈત્યહૃદયાં  બ્રાહ્મ્યાદિભિઃ  સંવૃતામ્ ।
બાધાહીનપદપ્રદાં બુધનુતાં બન્ધૂકરાગામ્બરાં

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૫॥
હર્યક્ષાસનસંસ્થિતાં હયમુખાગસ્ત્યાદિપૂજ્યાં હઠાત્-

કારધ્વસ્તબલોચ્છ્રયાસુરગણાં  હારાવલીભાસુરામ્ ।
હાહાહૂહુ મુખૈઃ સ્તુતાં હુતવહજ્વાલાભકેશાન્વિતાં

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૬॥
ચાતુર્યોક્તિવિમોહિતપ્રિયતમાં ચન્દ્રાર્કવહ્નીક્ષણાં

ચણ્ડાનેકસુરાન્તકાન્તકકરીં  ચાપલ્યહીનેષ્ટદામ્ ।
ચારુસ્મેર ચતુર્મુખાં પ્રબલદોશ્શૂલાક્ષપાત્રામ્બુજાં

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૭॥
મુક્તાહારમનોહરાં મુનિજનાભીષ્ટાં મુકુન્દાર્ચિતાં  

મુદ્રામુદ્રિત મુણ્ડચણ્ડદનુજાં મુક્તિપ્રદાં મોહિનીમ્ ।
મુગ્ધાં મુગ્ધવિભૂષણાં મુકુરસચ્છાયાતપત્રામુમાં

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૮॥
ડાકિન્યાદિભિરાવૃતાં ડમરુનિધ્વાનપ્રિયાં ડામરીં

ડિમ્ભપ્રાર્થિમહીસુરાદિ   જનતાસ્તોત્રપ્રપઞ્ચાલયામ્ ।
ડોલાડમ્બર નર્તનેશ્વરવાક્પ્રોત્સાહિતાં ડમ્ભિનીં

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૯॥
નમ્યાં નમ્રદિગીશ્વરીં  નગસુતાં નારાયણીં  નર્તકીં

નાનારત્નકિરીટકુણ્ડલધરાં નિત્યાં નિતાન્તેષ્ટદામ્ ।
નીહારેશધરાં નિશુમ્ભશમનીં  નિર્વૈરિણીં  નિશ્ચલાં

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૧૦॥
મોહધ્વાન્તરવિપ્રભાં મધુરિમાકારાં મરાલોદ્વહાં

માયાં માધવસોદરીં  મરકતચ્છાયાં મનોદૂરગામ્ ।
માન્યાં માહિષમસ્તકસ્થિતિજુષીં   મારપ્રિયાં માતરં

વન્દેઽહં વિપદં સદા શમયિતું શ્રીબ્રહ્મચામુણ્ડિકામ્॥ ૧૧॥
એતં સ્તોત્રવરં પઠન્તુ સુધિયઃ સઙ્કલ્પકલ્પદ્રુમં

ભૂતપ્રેતપિશાચમોહનકરં સર્વાપદાં નાશકમ્ ।
કાન્તાપુત્રધનપ્રદં સરસવાગ્વેગપ્રદં સર્વદં

દુર્ગાપાઙ્ગકટાક્ષપાતનકરં  દુઃખામ્બુધેસ્તારકમ્॥ ૧૨॥
ઇતિ શ્રી બ્રહ્મચામુણ્ડિકાસ્તવઃ સમ્પૂર્ણઃ ।
શ્રી શ્રીમૂલયોગીન્દ્રકૃત

